
109 年全國語文競賽客家語朗讀文章國中學生組（大埔腔） 

編號 01 號 

【戽水捉魚】郭亭妤原作 

阿宏哥自溜斯係莊肚个搞頭王，不管係拈蛇打𧊅、戽水捉魚
抑係起窯𤌍番薯、射鳥、灌土狗，麼个齣數佢都曉變，吾等這兜
細孲，做下當好跈佢滿山滿坪滿哪躁、滿哪搞。 

有一年堵著做天旱，莊尾該條河壩水硬硬會燥撇咧，阿宏哥
斯招吾等共下去河壩戽水捉魚，大家聽著又有好搞个，暢都奈毋
得，遽遽轉去屋家款傢伙，有兜人拿錫桶、面盆，有个人拿瓠杓
1、撈揮2，阿宏哥自家擎一支大砂撩3，歸陣細人斯擐核傢伙磬磬㧡
㧡4行對河壩去。 

一落河壩，阿宏哥斯用大砂撩耙出一條水路，同水旱走5開始
擱6水窟，水窟擱好咧大家斯拿核面盆、瓠杓，同窟肚个水戽往
出；阿明毋知挑知抑係無堵好，一面盆个水戽啊出去，嗄戽著行
對厥面前過个阿傑，害佢歸身潦潦連目珠都擘毋開，阿傑譴茲茲

                                                       
1 瓠杓：音 puˇ shogˋ；用老熟的葫蘆瓜對半剖開做成的勺子，可用來舀取水酒等物。 
2 撈揮：音 leuˇ feˊ；撈魚的漁網。 
3 砂撩：音 sa+ liau+；圓鍬。 
4 磬磬㧡㧡：音 kin+ kin+ kai+ kai+；東西碰撞的聲音。 
5 同水旱走：音 tungˇ shui^ hon+ zeu^；將水引走。 
6 擱：音 gog^；以東西阻斷。 

揢緊拳頭嫲想愛過去揕7阿明，阿宏哥看著斯遽遽行偎同阿傑揪
開，講阿明毋係挑知个莫譴啦！過喊阿明同阿傑會失禮；阿明當
有誠意頭那緊頷緊會失，阿傑斯無恁譴咧，應講：「好啦！無要
緊啦！這下天時恁熱，恁泥也較涼啦！」斯恁泥，大家又過嘻嘻
嘩嘩歡喜戽水咧。 

天頂个日頭恁箭日8，逐儕做下汗流脈落，等水戽燥該下看著
緊奮緊跳个山鰱、石貼、白哥、石鯾、蝦公這兜，大家暢壞倈9

咧！阿旺較細漢，還毋識戽水捉魚過，這擺分佢看著有恁多魚、
蝦公好捉，暢去緊跳緊喊，無堵好嗄去躪著有溜苔个石頭，跌去
四腳惹天，連褲襠底都濕撇，原旦佢歡喜去嘰嘰滾這下嗄噭去嫲
嫲滾，大家看著恁泥个樣相也笑去咭咭滾10，喊佢愛較細義兜。 

大家圍偎來十手八腳捉魚、揜蝦公。蝦公大勢會囥在石頭
下，吾等斯緊揙石頭緊捉；若還有戽毋躁个細水窟，斯愛用撈揮
去撈魚，毋過上背水又會緊流落來，大家緊捉魚還過愛緊戽水，
斯恁泥大家搞去歡喜轟天無想愛轉。 

會暗分咧！阿宏哥喊大家收揫，過同今晡所有捉著个魚並蝦
公匉分大家，有好搞又有好拿，逐儕做下當暢，緊講天光還愛過
來。恁多年過去咧！到今𠊎還記得細漢時个該條河壩，還過共下
戽水捉魚个細人伴。 
                                                       
7 揕：音 zemˇ；握緊拳頭揍人的樣子。 
8 箭日：音 zienˋ ngid^；陽光直射的樣子。 
9 暢壞倈：音 tiongˋ faiˋ laiˋ；很開心的樣子。 
10 咭咭滾：音 kidˋ kidˋ gun^；狀聲詞，形容笑聲。 

【外阿婆屋家个細日頭】徐維莉原作 

寒天一到，鑽入骨个冷風帶核利利个刀，一路咻咻滾削緊
過，路項个人寒去激激顫頸跔跔行，圓身項加大襖婆、頭那頂戴
帽、手落緊手落，鼻公同嘴還用揞嘴个封密密，濞流濞串斯驚兩
隻耳公一無細義會寒去㪐落來。「10」度！正經有罅冷哦！同學
講愛湊伴共下去食火鍋，阿爸講愛去買一鑊薑嫲鴨，大家都驚冷
風鑽入背囊心，若係來寒著該斯事大條咧！這時節，𠊎盡想去个
係外阿婆屋家，因為該項有燒暖个細日頭。 

上禮拜，吾等一屋家人共下轉去山項外阿婆屋家，一落車看
著外阿公擎斧頭在禾埕項破樵，外阿婆在該縈草結。𠊎大大聲
喊：「阿公，阿婆，吾等轉來咧！」外阿公笑咪咪應講：「轉來
咧哦？好好好！莫行偎，先入屋肚尞。」外阿婆看著細老妹遽遽
同手落脫落來，手伸長長笑緊講：「來來來，阿婆揇！阿婆
揇！」阿爸阿姆左手拿、正手擐無閒濟借。𠊎頭剷剷走緊入去灶
下尋吾个細日頭，該斯係外阿婆屋家暖水个大灶頭。毋過，這時

節細日頭冷擠擠1還吂醒，𠊎愛遽遽分佢燒暖喊佢䟘床，因為𠊎愛
用這個細日頭，煮一鑊燒熝熝个洗身水分大家洗身。 

𠊎先將大鑊裝淰水，過來坐在灶空前个矮楯頭2，拿一綑壁脣
个草結用番火點畀著，細細蕊火星一下斯遰著3咧，𠊎遽遽窿入灶
空肚，續緊架三、四支竹笐入去，拿火吹筒煞猛歕，歕去面紅濟
借，火猛都爉出來！外阿公行過來用厥頸根項个面帕同𠊎捽汗，
佢笑講：「又毋係愛㓾豬，水煮都拋拋滾，恁打爽樵！」佢講香
絲樹同九芎較耐火，窿兩支入去等佢定定燒斯好，𠊎掌緊這粒細
日頭，暗暗个夜色中，一陣一陣衝往上个係香絲樹个香同九芎个
味瑞，煙囪笐唱出一句一句个燒暖，星同山風也細細聲跈緊和！ 

這個大灶頭對阿太手頭用到今，佢毋單淨使得暖洗身水，連
焙衫褲、炒地豆、煠雞鴨、炆筍乾、烳番薯這兜事頭，佢做下也
會，實在真慶真風神得！對𠊎來講佢斯係外阿婆屋家个細日頭，
係盡香盡好搞个所在，𠊎有燒暖个細日頭「寒天，有麼个好驚，
做佢去好哪！」 

                                                       
1 冷擠擠：音 len+ ziˇ ziˇ；此處指冷灰死灶。 
2 楯頭：音 dun^ teuˇ；樹身鋸成的樹截。 
3 遰著：音 cheˋ chogˋ；引燃。 

【寫分考卷个心頭話】曾菁怡原作 

熟事你幾下年，毋識聽你講過一句話，明知吾名姓，逐擺看
著𠊎又過愛𠊎寫一擺分你看，實在愐無若心思。 

熟事你幾下年，你總係愛𠊎自家理解若問題，若係回答毋
著，你斯面紅濟借同𠊎起變面，吾姆若係知著，𠊎斯有竹筱好
食。 

熟事你幾下年，若係看著你有淰淰个微笑，𠊎斯天轉笠嫲
花，歡喜都耐毋得，鞋底像有鋼弓1个樣，行路都會跳啊跳。 

考卷啊考卷，吾个學生生活自溜斯同你黏核核，剝都剝毋
㪐；你害𠊎又驚又怕，又充滿期待。𠊎驚怕毋知愛仰脣回答若問
題；𠊎又期待若問題，全部在昨暗晡更深夜靜該下𠊎讀過。 

考卷啊考卷，𠊎毋係已好同你見面，逐擺約定見面个日一到
咧，𠊎斯企坐毋核，空氣像吸毋著，啉水還會哽著，胃腸肚像有
一粒緊來緊大个雞胲，輕輕刺一下斯會砰開……。 

恁得人惱个你，到底係麼人發明个？先生試著你已要緊，爺
哀總係記得你哪久會跈𠊎轉屋家，想愛同你囥䟘來都無法度。逐

                                                       
1 鋼弓：音 gongˋ giung+；彈簧。 

擺生日許願今年使得無考試，結果一擺都無實現；跈阿奶去拜伯
公，同伯公祈求先生个考卷會毋見撇，結果也無一到成功。 

該日𠊎寫毋出答案，你過譴去面紅濟借，先生將你交分𠊎該
下講：「寫考卷係檢驗你學習个情況，毋使將佢看做大水猛獸，
寫毋著个所在等愛加強學習，恁泥正會進步。」𠊎正明白若背
後个心思，點點滴滴都係愛幫助𠊎，原來𠊎誤解你恁久……。 

因致𠊎開始改變學習个方法：先生還吂上課，𠊎斯先復習內
容；先生解說課程該時，𠊎斯專心聽，還將重點記落來；下課時
間，𠊎會請教先生問題，抑係尋同學討論；轉到屋家，𠊎煞猛讀
書，回想今晡日先生教過麼个。日見日，𠊎越來越體會著學習个
快樂同成就感，寫考卷乜緊來緊有信心。 

考卷啊考卷，頭擺對你个怨怪係𠊎對你無了解，總係同你當
做大精怪，發夢都想愛將你扯綿綿。自從理解若用意了後，𠊎將
你當做學習溫度計，溫度忒低代表𠊎學習無罅，愛較認真兜；溫
度提高，斯表示𠊎有吸收先生教个內容，係對𠊎學習个認定。 

考卷啊考卷，感謝你督𠊎認真讀書，𠊎會煞猛打拚分你有淰
淰个微笑，毋會失望。 


